
				இப்பக்கம் மெய்ப்பு பார்க்கப்படவில்லை
20 நினைவு அலைகள்

பள்ளிகளுக்குச் சென்று மாணவர் மன்றக் கூட்டங்களைக் கூட்டிப் பேசவேண்டும் என்பது, நமக்கு வந்துள்ள அரசு ஆணை.

‘அக்கூட்டங்களில் அலுவலர் பேசுவதற்குமுன், மாணவர்களில் சிலர் பேசுவது நல்லது; அவர்களில் எவராவது எதிர்ப்பாகப் பேசினாலும் பரவாயில்லை!

‘அதற்குப் பதில் கூறக்கூடிய திறமையான மாணவர்களைப் பின்னர் பேசும் படி ஏற்பாடு செய்யலாம். கடைசியாகக் கல்வி அலுவலர் பேசலாம் என்பது எனக்கு வந்த ஆணையில் இருந்த ஆலோசனை.

அதன்படி, பல உயர்நிலைப் பள்ளிகளுக்குச் சென்றேன். பேசினேன். போர் ஆதரவு திரட்டினேன்.

ஈரோட்டில் ஒர் உயர்நிலைப்பள்ளிக்குச் சென்றேன். முன்னேற்பாட்டின்படி, மாணவர் கூட்டம் நடந்தது.

இரண்டொரு மாணவர், இந்தியர் போர் ஆதரவில் ஈடுபாடு கொள்ளத் தேவையில்லை என்று பேசியபின், சிலர் அதை வெட்டிப் பேசினார்கள்.

‘இறுதியில், நான் உரையாற்றினேன். எதிர்ப்பார்த்தபடி, ஆங்கிலேயருக்கு ஆதரவாகப் பேசினேன்.

‘பேச்சு முடிந்ததும் போராதரவு நிதி திரட்டப்பட்டது. எதிர்பார்த்ததை விடத் தாராளமாக வழங்கினார்கள்.

‘இப்படி நடந்தது ஒன்று! ஆனால், காவல் துறையின் தலைமை நிலையத்திற்கு நேராகச் சென்ற, ஒற்றரின் செய்தி நேர்மாறாக இருந்ததாம். -

‘அந்தக் கூட்டத்தில், இரண்டொரு மாணவர், போர் பற்றி நாம் நாட்டம் செலுத்த வேண்டாமென்று பேசியதை அச் செய்தி சொல்லிற்றாம். நான் தலைமை ஏற்றேன் என்ற தகவலும் அதிலிருந்தது.

‘மாணவர்களும் நானும் நிகழ்த்திய ஆதரவுப் பேச்சுகளைப் பற்றிய குறிப்பே இல்லையாம். எவ்வளவு போர் நிதி கொடுக்கப்பட்டது என்றும் எந்தக் குறிப்பும் காட்டவில்லையாம்.

‘சொல்ல வேண்டியவற்றைச் சொல்லாமல் விட்டதால், அச் செய்தி என்னைப் பற்றிய தவறான மதிப்பீட்டிற்குக் காரணம் ஆயிற்றாம்.

‘மேல் மட்டத்தில் இருப்பவர்கள் பார்வையில், உலகப் போரில்,

நான் ஆங்கிலேயருக்கு எதிர்ப்பானவனாம்.

